នាយកដ្ឋានសវនកម្មផ្ទៃក្នុង កសហវ                                                                        សិក្ខាសាលាស្តីពីសវនកម្មក្នុងបរិស្ថានស្វ័យប្រវត្ត

សុន្ទរកថាបើករបស់
ឧបនាយករដ្ឋមន្ដ្រី គាត ឈន់ 

រដ្ឋមន្ដ្រីក្រសួងសេដ្ឋកិច្ច និងហិរញ្ញវត្ថុ
ក្នុងសិក្ខាសាលាស្ដីពី
“សវនកម្មក្នុងបរិស្ថានស្វ័យប្រវត្តិ ”
ខេត្តមណ្ឌលគិរី ថ្ងៃទី ១២-១៣ ខែ ធ្នូ ឆ្នាំ ២០១២ 

ឯកឧត្ដម          ចាន់ យឿន       អភិបាលនៃគណៈអភិបាលខេត្តមណ្ឌលគិរី
ឯកឧត្ដម/លោក...........................ប្រធានការិយាល័យតំណាងធនាគារពិភពលោកប្រចាំកម្ពុជា 

លោកជំទាវ ឯកឧត្តម លោកស្រី  នាងកញ្ញា និងអស់លោក ជាទីមេត្រី!
១-  ថ្ងៃនេះខ្ញុំមានក្ដីសោមនស្សរីករាយជាពន្លឹក ដោយជាថ្មីម្ដងទៀតបានចូលរួមជាអធិបតី នៅក្នុងសិក្ខាសាលាពង្រឹងសមត្ថភាពសវនករផ្ទៃក្នុង ស្ដីពី “សវនកម្មក្នុងបរិស្ថានស្វ័យប្រវត្តិ” (Audit in An Automated Environment) ដែលប្រារព្វនៅលើទឹកដីភាគឥសាន្តក្នុង​ខេត្ត​មណ្ឌលគិរី​ដ៏ស្រស់ត្រកាល និងបង្កប់ទៅដោយសក្តានុពលសេដ្ឋកិច្ចដ៏ធំធេង ។ ប្រធានបទនេះ​ពិតជាមាន​​សារៈ​សំខាន់​ណាស់​ នៅក្នុង​បរិបទនៃកំណែទម្រង់ការគ្រប់គ្រង​ហិរញ្ញវត្ថុ​សាធារណៈ​ដំណាក់កាលទី ២ ដែលកំពុង​ដំណើរ​ការ​យ៉ាងសកម្មជាមួយសមិទ្ធកម្មគួរឲ្យកត់សំគាល់ ។ ខ្ញុំសូមស្វាគមន៍​ចំពោះ​ឯកឧត្ដម​ ចាន់ យឿន អភិបាលនៃគណៈអភិបាល​ខេត្តមណ្ឌលគិរី​ឯកឧត្ដម/លោក...............​......................​ប្រធានការិយាល័យតំណាងធនាគារ​ពិភព​លោក​ប្រចាំ​កម្ពុជា ដែលបាន​រំលែកពេល​វេលាដ៏​មមាញឹក អញ្ជើញមកចូលរួមជាមួយខ្ញុំជាអធិបតី និងសូម​ថ្លែងអំណរគុណ និង​ស្វាគមន៍​យ៉ាង​កក់ក្ដៅចំពោះ លោកជំទាវ ឯកឧត្ដម លោកស្រី នាងកញ្ញា និងអស់លោក​ទាំងអស់ជា​សិក្ខាកាម​មកពីក្រសួង ស្ថាប័ន និងសហគ្រាស​សាធារណៈ​នៃរាជ​រដ្ឋាភិបាលកម្ពុជា ។
២-    ការជ្រើសរើសខេត្តមណ្ឌលគិរីនាឥ្ឍសានទិសរបស់ព្រះរាជាណាចក្រកម្ពុជា សម្រាប់រៀប​ចំ​សិក្ខា​​សាលា​នេះ គឺជាការខិតខំរួមចំណែកជំរុញ និងបែងចែកផ្លែផ្កានៃកំណើនសេដ្ឋកិច្ច​ ដែល​កម្ពុជា​ទទួល​បាន​កន្លងមក ។ ឆ្លៀតឱកាសនេះ ខ្ញុំសូមជំរាបជូនអង្គសិក្ខាសាលាជ្រាបថា កម្ពុជា​ត្រូវ​​បាន​​វាយតម្លៃជាប់​ចំណាត់ទី ១៥ លើពិភពលោកដោយសម្រេចបានកំណើនខ្ពស់ក្នុង​រយៈ​ពេល​១០​ឆ្នាំចុងក្រោយ ជាប្រទេសទី ៥ ក្នុងចំណោមប្រទេសកំពុងអភិវឌ្ឍន៍ដែលនឹង​អាច​សម្រេច​បាន​នូវគោលដៅអភិវឌ្ឍន៍សហស្សវត្សរ៍ និងស្ថិតក្នុងចំណាត់ថ្នាក់ទី ១ នៅអាស៊ី​ប៉ាស៊ី​ហ្វិក ដែល​សម្រេចបាននូវវឌ្ឍនភាពល្អប្រសើរ ក្នុងការកែលម្អសូចនាករផ្នែកសង្គមកិច្ច ហើយ​និង​អាច​ចេញ​ផុតពីចំណាត់ថ្នាក់ប្រទេសមានចំណូលទាប ទៅជាប្រទេសមានចំណូល​មធ្យម​កំរិត​​ទាបក្នុងពេលឆាប់ៗខាងមុខទៀតផង ។ 
លោកជំទាវ ឯកឧត្តម លោក លោកស្រី  នាងកញ្ញា ជាទីមេត្រី!
៣-
ដើម្បីធានាឲ្យការវាយតម្លៃខាងលើនេះអាចសម្រេចបានជាស្ថាពរ រាជរដ្ឋាភិបាលត្រូវ​បន្ត​ធ្វើកំណែ​ទម្រង់លើ​គ្រប់វិស័យឲ្យកាន់តែស៊ីជម្រៅ ពិសេសកំណែទម្រង់ការគ្រប់គ្រង​ហិរញ្ញវត្ថុ​សាធារណៈ ក្នុងគោលដៅទទួលបាននូវការគ្រប់គ្រងមួយ ស្ថិតក្នុងស្តង់ដារអនុវត្ត​ល្អ​ប្រសើរ​ (Best Practice Standards) ឬស្តង់ដារអនុវត្តតំបន់ ​ ដែលបច្ចុប្បន្នកំពុង​ដំណើរការ​យ៉ាង​សកម្ម នៅក្នុងការដ្ឋានធំៗដូចជាៈ ​ការរៀបចំថវិកា ការអនុវត្តថវិកា ការគ្រប់គ្រងហិរញ្ញវត្ថុតាមប្រព័ន្ធ​ព័ត៌មានវិទ្យា (FMIS) ការកត់ត្រា ការតាមដាន និង​ត្រួតពិនិត្យ រួមទាំង​កិច្ចការសវន​កម្មផ្ទៃក្នុង​ផងដែរ ។ ជាការពិត ការកែទម្រង់នាំមក​នូវ​ប្រសិទ្ធភាព និងភាព​ស័ក្តិសិទ្ធិក្នុងការ​ប្រើប្រាស់ធន​ធានសាធារណៈ តែល្បឿន និងនិរន្តរភាពនៃ​ប្រសិទ្ធភាព និងភាពស័ក្តិសិទ្ធិទទួល​បាន​​ពី​កំណែ​ទម្រង់នាពេលបច្ចុប្បន្ន មិនអាចកាត់ផ្តាច់​បានពី​​បច្ចេក​វិទ្យាព័ត៌​មាន (IT) និងតួនាទី​របស់​សវនកម្ម​ផ្ទៃក្នុងបានឡើយ ។ 
៤-   ស្ថិតក្នុងបរិការណ៍នេះ ក្រសួងសេដ្ឋកិច្ច និងហិរញ្ញវត្ថុបាន និងកំពុងដាក់ឲ្យ​អនុវត្ត​ជា​បណ្តើរៗ​នូវប្រព័ន្ធព័ត៌មានវិទ្យានៅតាមអង្គភាពចំណុះ សម្រាប់បំពេញ និង​គ្រប់គ្រងការងារ ដោយមានការសម្រួចទៅតាមមុខ​ព្រួញ​សំខាន់​ៗដូចជាៈ អគ្គនាយកដ្ឋាន​គយនិងរដ្ឋាករកម្ពុជា អគ្គនាយកដ្ឋានពន្ធដារ ព្រមទាំងកំពុងត្រៀមដាក់​ឲ្យប្រើប្រាស់នាដំណាក់កាលដំបូង នូវប្រព័ន្ធ​គ្រប់គ្រងហិរញ្ញវត្ថុតាមប្រព័ន្ធព័ត៌មានវិទ្យាក្របខ័ណ្ឌរតនាគារ (Treasury-Centric FMIS) ។ ប្រព័ន្ធនេះនឹងពង្រីកជាបន្តបន្ទាប់ ទៅគ្រប់ដំណើរការធុរកិច្ចរបស់រាជរដ្ឋាភិបាលទាំងមូល គឺ​គ្រប​​ដណ្តប់​ទាំង​យើងទាំងអស់គ្នានៅទីនេះផងដែរ ។ 
៥-​  វត្តមាននៃការពង្រឹង និងពង្រីកកំរិតបច្ចេកវិទ្យាព័ត៌មាន តាមក្រសួង​ស្ថាប័ននៃ​រាជរដ្ឋា-ភិបាល (E-Government) ពិសេសការមក​ដល់នៃ​ប្រព័ន្ធ​គ្រប់គ្រងហិរញ្ញវត្ថុ​តាមប្រព័ន្ធ​ព័ត៌មាន​វិទ្យាក្របខ័ណ្ឌរតនាគារ នាពេលដ៏ខ្លីខាងមុខនេះ បានជះឥទ្ធិពលទៅលើការងារ​សវនកម្ម​ទាំង​មូល បើទោះបីជាគោលបំណងសវនកម្មពុំបានប្រែប្រួលក៏ដោយ ។ ស្វ័យប្រវត្តិកម្មនឹង​ធ្វើឲ្យ​ផ្លាស់ប្តូរ​រចនាសម្ព័ន្ធកុងត្រូលផ្ទៃក្នុងនៃដំណើរការ ប៉ះពាល់ដល់កុងត្រូលដោយដៃ ជាមួយនឹង​ការកកើតឡើងនូវប្រភពកំហុសថ្មី ចម្លងការថ្មី ហានិភ័យថ្មី​ដែល​ល្បឿន និងវិសាលភាព​នៃ​ការ​បាត់បង់កាន់លឿន និងមានទំហំធំ ខណៈ​ដែល​​​​គន្លង​សវនកម្ម​ (Audit trail) កាន់តែមាន​ភាព​អរូបិយ ។ 
៦-  ឆ្លើយតបទៅនឹងសំពាធដែលជាបច្ច័យនៃស្វ័យប្រវត្តិកម្ម និងកាតព្វកិច្ចសវនករក្នុង​ការ​ធានា​និរន្តភាពជោគជ័យនៃកំណែទម្រង់ សវនករត្រូវ​តែមានសមត្ថភាព​ចេះប្រើនូវបច្ចេកទេស​សវនកម្ម​ថ្មីៗ ។ សិក្ខាសាលាថ្ងៃនេះ ស្តីពីសវនកម្មក្នុងបរិស្ថានស្វ័យប្រវត្តិ ត្រូវបានរៀបចំឡើង​ដើម្បីផ្តល់ជូនសវនករផ្ទៃក្នុងមិនជំនាញព័ត៌មានវិទ្យា (Non-IT Specialist Auditors) នូវបច្ចេក​ទេស​សវនកម្ម​មួយចំនួនចាំបាច់ សម្រាប់ឆ្លើយតបទៅនឹងបញ្ហាថ្មីៗពាក់ព័ន្ធនឹងកុងត្រូល ​ក្នុង​បរិស្ថានស្វ័យប្រវត្តិ ។ ជា​ការ​​ពិតការស្វែងយល់ និងអនុវត្តនូវជំនាញថ្មីទាំង​នេះត្រូវការ​ពេល​វេលា ហើយត្រូវបញ្ជ្រាប​បន្តិច​​ម្តងៗទៅតាមផ្នែកនៃជំនាញនេះ ។ ក្រសួងសេដ្ឋកិច្ច និង​ហិរញ្ញវត្ថុ​នឹងបន្តពង្រីកការ​បណ្តុះ​បណ្តាល និងផ្តល់ការគាំទ្របន្ថែមទៀត​ លើការងារសវនកម្ម​ទាក់ទងនឹងព័ត៌មានវិទ្យា ជូន​ក្រសួង ស្ថាប័ន និង​សហគ្រាស​សាធារណៈ   ។ 
៧-
   ខ្ញុំជឿជាក់ថា ដៃគូអភិវឌ្ឍន៍ទាំងអស់ រួមជាមួយរាជរដ្ឋាភិបាលកម្ពុជា នៅតែបន្ដចាត់​ទុក​ការងារសវនកម្មផ្ទៃក្នុងជាការងារសំខាន់ និងជាការងារគន្លឹះ ព្រមទាំងបន្តផ្តល់ការ​គាំទ្រ តាមគ្រប់រូបភាព ដើម្បីអនុញ្ញាតឲ្យមុខងារនេះអាចអភិវឌ្ឍន៍ខ្លួនបានរឹងមាំនិងទាន់ពេល ក្នុងការ ធានានិរន្តភាពជោគជ័យនៃកំណែទម្រង់ទាំងឡាយ ពិសេសការកែទម្រង់ការគ្រប់គ្រងហិរញ្ញវត្ថុ​ សាធារណៈ (PFM) ។  ឆ្លៀតឱកាសនេះផងដែរ ខ្ញុំសូមរំលឹកជាថ្មីថា ក្រសួង ស្ថាប័ន និង​សហគ្រាស​សាធារណៈ ត្រូវត្រៀមធនធានសវនករជំនាញព័ត៌មានវិទ្យា​ ដើម្បីអាចទទួលការ​បង្វឹក​ជាបណ្ដើៗ ជាមួយមន្ដ្រីរបស់នាយកដ្ឋានសវនកម្មផ្ទៃក្នុងនៃ កសហវ សម្រាប់ការងារ​សវនកម្ម​ក្នុងបរិស្ថានស្វ័យប្រវត្តិ ដែលចេះតែឈានទៅកំរិតខ្ពស់ឡើងៗនាពេលខាងមុខ​។
៨-    ជាការឆ្លើយតប ក៏ដូចជាការបង្ហាញការទទួលខុសត្រូវរបស់សវនករ​ទៅនឹងការគាំទ្ររបស់​រាជរដ្ឋា​ភិបាល និងដៃគូអភិវឌ្ឍន៍ចំពោះ​មុខងារ​សវនកម្មផ្ទៃក្នុង ខ្ញុំសូមលើកទឹកចិត្ដឱ្យ​សិក្ខាកាម​​ទាំងអស់ត្រងត្រាប់ដោយផ្ចិតផ្ចង់ និងចូលរួមពិភាក្សាសកម្មផុលផុស ដើម្បីពាំនាំនូវចំណេះដឹង និងបទពិសោធន៍ពីសិក្ខាសាលានេះ ហើយអាចអនុវត្តបាននៅពេល​វិលត្រឡប់ទៅកាន់​ក្រសួង​​ ស្ថាប័ន​របស់ខ្លួនវិញ ។ ម៉្យាងទៀត ក៏សូមធ្វើការផ្សព្វផ្សាយ និងចែកចាយ​នូវឯកសារ​សិក្ខា​សាលានេះ ជូនដល់មន្រ្តីក្នុងអង្គភាពសវកម្មផ្ទៃក្នុងរបស់ខ្លួន ដើម្បីអស់លោកទាំងនោះ​អាច​យល់ដឹង និង​អនុវត្ត​បច្ចេកទេសថ្មីនេះបានផងដែរ ។ 
៩-
    ជាទីបញ្ចប់ ខ្ញុំសូមសំដែងនូវអំណរសាទរ និងអរគុណដល់ថ្នាក់ដឹកនាំនិងមន្ដ្រី​រាជការ​នៃនាយកដ្ឋានសវនកម្មផ្ទៃក្នុងនៃ កសហវ ព្រមទាំងអស់លោកទីប្រឹក្សាសវនកម្ម ដែលបានខិត​ខំ​ជំរុញ​ឱ្យមុខងារសវនកម្មផ្ទៃក្នុងកាន់តែរឹងមាំ អាចឆ្លើយតបបាន​សមស្របតាម​សេចក្តីត្រូវការ​ របស់​ការ​វិវត្តន៍នៃ​កំណែទម្រង់ជារួម និងជាពិសេសនៅក្នុងការរៀបចំ​ជា​វគ្គបណ្ដុះ​បណ្ដាល និង​សិក្ខា​សាលា​ជាបន្ដបន្ទាប់ រួមទាំងសិក្ខាសាលា សវនកម្មក្នុងបរិស្ថានស្វ័យប្រវត្តិ នាពេល​នេះ​ផងដែរ ។
ខ្ញុំសូមជូនពរឱ្យអង្គសិក្ខាសាលាស្ដីពី “សវនកម្មក្នុងបរិស្ថានស្វ័យប្រវត្តិ” ប្រព្រឹត្ដទៅ​ប្រកប​ដោយផ្លែផ្កាល្អ និងសូមប្រកាសបើកចាប់ពីពេលនេះតទៅ ។
ខ្ញុំសូមប្រសិទ្ធពរជ័យបវរមហាប្រសើរ ជូនដល់អង្គសិក្ខាសាលាទាំងមូល និងសូម​ប្រកប​តែសុខភាពល្អបរិបូណ៌  និងសុភមង្គលគ្រប់ៗគ្នា ។       
((((( 
                                        3                   មណ្ឌលគិរី ១២-១៣ ខែ ធ្នូ ឆ្នាំ ២០១២

